
Om denne boka

Mystisk spøkelseshistorie i Maria Gripestil.

Julie hatar å sove borte. Ho er elleve år og skal vere åleine hos besteforeldra i fire dagar og tre netter. Ho må øve seg til hausten. Då skal ho på overnattingstur til Gøteborg med bestevenninna si.

Det er berre éin ting: Ho har gløymt kor skummelt det er hjå besteforeldra. Alt er så gamalt og mørkt der, vegger og møblar, og det luktar rart. Og kva er det med det gule rommet der Julie skal sove? Kvifor blir ho svimmel av å vere der? Og kva i all verda er det skjerande skriket som vekker ho midt på natta?

Katteskriket er ei bok om heimlengt, hemmelegheiter og å vakne med songar i hovudet. Det er ei bok om kattar – og om spøkelse. Boka er illustrert av Line Halsnes.


Guro S. Auganes

Katteskriket

Roman

Illustrert av Line Halsnes

Kapittel 1

Det gule rommet

«Det går bra», seier eg.

Me står utanfor det kvite huset til besten og besta, omkransa av morelltre. Sola er skarp på ein blendande blå himmel. Eg myser opp på mamma. Ho ser bekymra ut bak mørke solbriller.

«Me er ikkje langt unna», seier ho. «Blir det for ille, hentar me deg. Hugs det, Julie.»

«Det går bra», seier eg igjen. «Det er berre til laurdag.» Eg likar ikkje at ho seier «blir det for ille». Eg blir elleve år i november. Eg toler å vere åleine hos besteforeldra mine nokre dagar.

Trur eg.

Til hausten skal eg på helgetur med bestevennen min Sigrid. Me skal til hytta deira i Sverige. På laurdagen skal me til Liseberg. Mamma og mammi seier at eg ikkje treng vere med viss det blir for vanskeleg, men eg er lei av å ikkje kunne dra på overnatting fordi eg lengtar for mykje heim. Eg vil til Sverige, og eg vil til Liseberg. No må eg øve meg. Dette er siste helga før skulestart, så det er ikkje mykje tid att.

«Ok, fint», seier mamma. Så gjev ho meg ein kyss på kinnet. Mammi seier ha det til besten og besta. Så kjem ho bort og lyftar meg opp i ein bamseklem. Eg klemmer tilbake så hardt eg klarer.

«Ha det, jenta mi», seier ho og set meg ned att. «Me snakkast i kveld. Ring.»

Eg nikkar. Eg har ein klump i halsen, så eg let vere å seie noko. Veit ikkje om det går.

Mammaene mine set seg inn i den vesle gule bilen vår. Mamma køyrer, og mammi vinkar. Bilen krabbar opp den bratte grusvegen, forbi det raude huset til tante Ingrid og opp på hovudvegen. Så susar han av garde og er borte.

«Vil du pakke ut av sekken din før mat?» spør besta.

Dei brune auga hennar smiler. Ho veit at eg ikkje har vore heimanfrå så lenge før.

Eg nikkar.

«Det blir fiskekaker og potetstappe litt seinare.», seier besten. «Me tek middag og kvelds i eitt.»

«Fint», seier eg, sjølv om eg ikkje likar fiskekaker så godt lenger. Eg er ikkje her så ofte, og sist var det jul. Då åt me ikkje akkurat fiskekaker.

Me går inn. Gangen er mørk, sjølv når det er lyst ute. Det er som om treveggane svelgjer lyset som kjem inn vindauga. Lukta er også annleis her enn heime. Det luktar gamalt på eit vis.

Den blå sekken min står ved trappeavsatsen. Eg slengjer han på skuldra og går opp trappa. Føtene mine lagar knirkelydar. Treplankane har søkkehol, slitne ned av alle som har gått her. Eg lurer på kor gamalt huset eigentleg er.

Gangen snor seg innover andre etasje. Eg går inn fyrste døra til høgre. Dette er rommet mitt dei neste dagane.

Eg set meg på senga. Sengeteppet er kvitt og ser ut som noko besta har hekla. Madrassen er hardare enn heime. Noko stryk forbi leggen min. Handa mi trur det er ei fluge, og klaskar til, men eg treffer berre meg sjølv. Om det var ei fluge, summar ho ikkje. Her er heilt stille.

Den ekle kjensla kjem i dag òg. Ho gjer alltid det når eg er åleine her inne. Det går fint når mammaene mine er med meg. Som i jula, for eksempel, då overnatta me frå julaftan til fyrstedag, og det var nesten koseleg. Men utan dei her blir alt annleis.

Kvifor rommet er skummelt, veit eg ikkje. Kanskje er det skråtaket som gjer at eg føler meg innestengd og ikkje får puste ordentleg. Kanskje er det gardinene framfor vindauget, kvite og gamle, som blafrar, sjølv om vindauget er lukka. Kanskje er det senga, kort og brei, sikkert fleire hundre år, i alle fall femti. Kanskje er det den kuleforma lampa i taket, som gjer veggane gulaktige sjølv om dei er kvite. Kanskje er det skåpet i veggen, svært og svart.

Det er nok mest skåpet.

Døra står på gløtt og syner mørkeret der inne. Det siv liksom ut, buktar seg bortover golvet mot meg. Som om det svarte er levande. Som om det vil dra meg inn.

Eg stormar ut og slengjer døra att bak meg.

